
Teitl rhyddhau:

Ymddiriedolaeth Cerddoriaeth Ieuenctid 


Gogledd Powys yn cyhoeddi Noddwyr 


newydd
Braint yw gallu cyhoeddi penodiad Noddwyr newydd Ymddiriedolaeth Cerddoriaeth Ieuenctid Gogledd Powys: Arglwyddes Davies Llandinam, Mavis Nicholson, Sian Lloyd a Jonathan Ashman. 

Mae’r Arglwyddes Davies wedi cael diddordeb yn y celfyddydau ar hyd ei hoes, ac mae wedi cefnogi cerddoriaeth ieuenctid yr ardal ers blynyddoedd lawer.  Yn y gorffennol, mae hi wedi trefnu digwyddiadau i godi arian ar gyfer yr Ymddiriedolaeth, ac ar hyn o bryd hi yw Llywydd cystadleuaeth Cerddor Ifanc Gregynog. Symudodd Mavis Nicholson, sy’n hanu o dde Cymru yn wreiddiol, i fyw i Lanrhaeadr ym Mochnant rai blynyddoedd yn ôl bellach.  Mae hi’n enwog ym meysydd darlledu ac ysgrifennu, ar ôl dechrau ei gyrfa cyflwyno yn y cyfryngau ym 1972 ar y sioe deledu ‘Good Afternoon’. Parhaodd ei gyrfa am bum mlynedd ar hugain, ac yn ystod y cyfnod hwnnw bu’n cyfweld ag enwogion megis Elizabeth Taylor, David Bowie, Peter Cook a Dudley Moore. Ar hyn o bryd, hi sy’n gyfrifol am y golofn negesi yn y cylchgrawn ‘Oldie Magazine’.  
Mae Jonathan Ashman a’i wraig Sian Lloyd hefyd wedi ymgartrefu ym Maldwyn, ychydig tu allan i’r Drenewydd. Mae gan Jonathan, sy’n enwog ym myd rasio ceir, nifer o blu yn ei het - mae’n gyn-lywydd y comisiwn sy’n gyfrifol am Bencampwriaethau Ceir Teithio’r Byd i’r FIA, sef corff llywodraethu chwaraeon moduro’r byd, ac mae’n gyn Cyfarwyddwr Marchnata’r Gymdeithas Chwaraeon Moduro sy’n gyfrifol am gynnal y Grand Prix Prydeinig. Mae Sian yn ffigwr cyfarwydd yn y Canolbarth hefyd - bu’n gweithio i Fwrdd Datblygu Cymru Wledig yn y Drenewydd yn y 1980au, cyn cychwyn ar ei gyrfa teledu. Ar ôl cael ei phenodi fel ymchwilydd gyda BBC Cymru, symudodd ymlaen yn gyflym i fod yn gyhoeddwr gyda  S4C cyn ymuno â chwmni ITV i gyflwyno’r tywydd.
‘Anrhydedd mawr yw cael croesawu’r Arglwyddes Davies, Mavis, Sian a Jonathan fel Noddwyr’, meddai Cadeirydd yr Ymddiriedolaeth, Y Cynghorydd Simon Baynes. ‘Teimlaf yn sicr y bydd Cerddoriaeth Ieuenctid Gogledd Powys ar ei hennill yn  sylweddol o’u cymorth a’u cefnogaeth dros y misoedd a’r blynyddoedd sydd i ddod.’ 
Mae Ymddiriedolaeth Cerddoriaeth Ieuenctid Gogledd Powys yn trefnu ac yn talu am ymarferion wythnosol yn Ysgol Uwchradd y Trallwng i ryw 130 o bobl ifanc, sy’n chwarae gyda Band Ieuenctid Gogledd Powys, Cerddorfa Ieuenctid Gogledd Powys, Y Band Hyfforddi, ‘Brass Blowers’, Y Tîm Llinynnol a Band Cyngherddau Gogledd  Powys. Trwy gydweithio gyda Ffrindiau’r Band a’r Gerddorfa, cynhelir gweithgareddau ychwanegol megis cyngherddau, gweithdai, cyrsiau preswyl a theithiau tramor. Am fwy o wybodaeth ar waith a gweithgareddau’r Ymddiriedolaeth, croeso i chi gysylltu â’r Gweinyddwr Julie Turner ar 01686 610554, neu ewch at wefan yr Ymddiriedolaeth: www.northpowysyouthmusic.co.uk
Diwedd
Mae’r lluniau atodedig yn dangos Noddwyr Ymddiriedolaeth Cerddoriaeth Ieuenctid Gogledd Powys:
· Yr Arglwyddes Davies

· Mavis Nicholson

· Sian Lloyd a Jonathan Ashman.

Am fwy o fanylion, cysylltwch â Julie Turner ar 01686 610554 / julie@turners4.freeserve.co.uk 
